
6 iyul 2021-ci il, çərşənbə axşamı6
İyulun 3-də Avro – 2020-nin 1/4 final matçları başa çatdı və 

yarımfinalın son iki cütü də məlum oldu. Danimarka Bakıda 
Çexiyanı, İngiltərə isə Romada Ukraynanı məğlub etdi. İki 

gün sonra bu iki komanda finala vəsiqə uğrunda Londonun 
“Uembli” stadionunda mübarizə aparacaq.

Avro – 2020-nin Bakı qarşılaşma-
sının başlanmasına xeyli vaxt qalmış 
Danimarka azarkeşləri Azərbaycan 
paytaxtının mərkəzi küçələrində sanki 
Olimpiya stadionuna çağırış təbili çalır 
və şəhərdəki futbol əhval-ruhiyyəsinə 
xüsusi rəng qatırdılar. Çılğın skandi-
naviyalılar şəhər sakinləri ilə üz-
üzə gələndə arada da əllərinin baş 
barmaqlarını yuxarı qaldırıb “Baku, 
Azerbaijan very good!” – deyə bu 
şəhərdən, ölkəmizdən razı qaldıqlarını 
məmnunluqla ifadə edirdilər. 

Matçın başlamasına bir saat qalmış 
bir çox idman kanalları Bakıdakı futbol 
bayram ab-havasına danimarkalıların 
reaksiyasını milyonlarla tamaşaçıya 
çatdırmaq üçün əvvəlcə Danimarkanın 
paytaxtına bağlandılar. Bakıya gəlmək 
imkanı olmayan minlərlə sakin Bakıda 
Olimpiya Stadionunda baş tutacaq Dai-
marka – Çexiya qarşılaşmasını izləmək 
üçün Kopenhagenin mərkəzi meydanı-
na axışır və burada qoyulmuş nəhəng 
televiziya ekranı qarşısında özlərinə 

münasib yer tuturdular. 
Qarşılaşma başladı və ekspertlərin 

tam favorit hesab etdikləri Kasper Yul-
manın yetirmələri elə ilk dəqiqələrdən 
hücuma atıldılar. Çexlər sanki ağır 
və üzücü səfərdən yorulmuş kimi 
görünürdülər və bunu duyan skadi-
naviyalılar artıq 5-ci dəqiqədə hesabı 
açdılar. Yens Stryuger-Larsen küncdən 
qapının qarşısına hava ötürməsi etdi və 
tam nəzarətsiz qalan Tomas Dileyn başı 
ilə qapını dəqiq nişan aldı. Bir neçə 
dəqiqə sonra Mikkel Damsqor qolkiper 
Tomaş Vaslik ilə randevuya çıxdı, lakin 
çexiya millisinin qapıçısını aldatmaq 
mümkün olmadı. 

10-cu dəqiqədən sonra çexiyalılar 
oyunda təşəbbüsü müəyyən qədər ələ 
almağa çalışdılar. Lakin danimarkalılar 
dayanmaq bilmir və rəqibi əks-hücumda 
yaxalayıb təhlükəli vəziyyətlər yaradırdı-
lar. Belə vəziyyətlərdən birində Stryu-
ger-Larsen növbəti dəfə Dileyniyə əla 
ötürmə etdi. Amma Danimarkalı oyunçu 
100 faizli qol vəziyyətini reallaşdırıb 
dubl etməyi bacarmadı. 36-cı dəqiqədə 
Damsqor güclü zərbə ilə Vasliki yenidən 
sınağa çəkdi. Bu dəfə də çexiyalı qapıçı 
etibarlı oynadı. Çox çəkmədi ki, skandi-
naviyalıların təzyiqi öz nəticəsini verdi. 
Oyunun 42-ci dəqiqəsində Yoakim Mele 
sol cinahdan qapının qarşısına əla 
ötürmə etdi və Kasper Dolberq bir toxu-
nuşla topu tora qovuşdurdu. Danimarka 
2, Çexiya 0. 

İkinci hissənin ilk dəqiqələrindən 
çexiya ciddi cəhdlərlə üstünlüyü ələ 
almağa başladı. Artıq 46-cı dəqiqədə 
əvəzləmədən sonra meydana çıxan 
Mixal Krmençik və Antonin Barak 
skandinaviyalıların qapılarına iki 
təhlükəli zərbə endirdilər. Matçın 49-cu 
dəqiqəsində isə çexiyalı Vladimir Çoufal 
komandasının mərkəz hücumçusu 
Patrik Şikə ötürmə etdi. Forvard sürətli 
zərbə ilə bu çempionatda özünün 
beşinci qolunu vurdu və bu turnirdə 
bombardirlərin lideri Kristiano Ronal-
doyo çatdı. Beləliklə, Çexiya millisi 
hesab arasındakı fərqi azaldıb, oyunda 
intriqanı bərpa etdi. 

Oyunun 78-ci dəqiqəsində baş 
məşqçi Kasper Yulmanın yetirmələri 
Paulsenin zərbəsi ilə hesabı 3 – 1-ə 
çatdırmağa yaxın oldular. Lakin Vaslik 
əla reaksiya nümayiş etdirərək buna 
imkan vermədi. 81-ci dəqiqədə Vaslik 
yenidən möhtəşəm oynadı və bu dəfə 
Melenin qapının yaxın küncünə vurduğu 
zərbəni ayağı ilə kənara çıxartdı. Oyuna 
əlavə edilmiş vaxtda çexiyalılar matçı 
overtayma daşımağa yaxın oldular. 
Lakin Barak əlinə düşən bu fürsətdən 
yararlana bilmədi və topu çərçivədən 
kənara vurdu. Beləliklə, Avro –2020-
nin startında iki qarşılaşmada məğlub 
olan Danimarka Londonda keçiriləcək 
yarımfinala vəsiqəni təmin etdi. 

UEFA-nın texniki müşahidəçisi Du-

şan Fiçel oyunun ulduzu seçilən Tomas 
Dileyni haqqında danışaraq deyib: 
“Çox vacib bir qol vurdu və meydanın 
mərkəzində çox iş gördü. Müdafiədən 
hücuma keçməyə şərait yaradan əsas 
oyunçu idi və bir neçə dəfə ideal şəkildə 
vəziyyətdən çıxdı. Ulduz yox, əsl işgü-
zar oyunçudur”. 

Komandasının qələbəsinə son 
dərəcə mütəəsir olan Kasper Yulman 
deyib: “Əsl möcüzədir. Komanda ilə 
tanış olanda ilk gördüyüm iş bilirsiz nə 
oldu? Mən onlara “Uembli”nin şəklini 
göstərdim. Uşaqlara dedim ki, biz 

oraya Avropa çempionatının matçlarına 
gedəcəyik. Bu gün mənə elə gəldi ki, 
biz Danimarkada oynayırıq. Bakıda bi-
zim azarkeşlərimiz komandaya fantastik 
dəstək nümayiş etdirdilər. Biz onlara 
son dərəcə minnətdarıq!”

Həqiqətən, skandinaviyalı 
azarkeşlər Olimpiya stadionunda 
fantastik bir mənzərə yaratdılar və 
komandalarını durmadan, yorulma-
dan dəstəkləyərək qələbəyə ruhlan-
dırdılar. Bəzən oyuna tamaşa edən 

azərbaycanlı azarkeşlər də onların 
bu sevinc dolu çağırışlarına qoşulub 
Danimarka millisini dəstəkləyirdilər. Bu 
isə əsl idman bayramı idi, danimarkalı 
azarkeşlərin belə çox az bir vaxtda 
valeh olduqları və bunu səmimi sözlərlə 
“Baku, Azerbaycan veri qud!” deyib 
bəyan etdikləri möhtəşəm şəhərimizin 
ənənəyə çevrilmiş idman bayramla-
rından biri. Yaxşı yol Danimarka, yeni 
uğurlara doğru!

İngilislər və ukraynalılar 
güclərini sınadılar

Ötən cümə günü gecə Avro – 2020-
nin 1/4 final turunun Romada keçirilən 
sonuncu qarşılaşmasında “Uembli”yə 
vəsiqə alacaq sonuncu komanda 
müəyyənləşməli idi. Ya Ukrayna millisi 
növbəti sensasiyaya imza atıb ölkəsinin 
futbol tarixinin yeni qızıl səhifəsini 
yazmalı idi, ya da Qaret Sautqeytin 
komandası 25 illik fasilədən sonra 
Avropa çempionatının bu mərhələsində 
iştirakını təmin edib bir daha futbola 
“valideynlik” hüququnu sübut etməli idi. 

Artıq qarşılaşmanın 4-cü 
dəqiqəsində baş məşqçi Andrey Şev-
çenkonun oyun planı özünün bütün 
əhəmiyyətini itirdi. İngiltərə millisi 
özünün qol hücumunu sadə və ideal 
şəkildə yerinə yetirdi. Rahim Sterlinq 
heç bir müqavimət görmədən sol cinah-
da göründü və bir anlıq fasilə verdi ki, 
Luk Şou rəqibin cərimə meydançasının 
dərinliyinə sıçrasın. Elə ki, müdafiəçi 
bunu edib rəqibin iki müdafiəçisini özü 
ilə apardı, Sterlinq cərimə meydançası-
nın mərkəzinə hücum çəkdi və Şapa-
renkonu aldadıb əla ötürmə ilə kapitan 
Harri Keyni qapıçı ilə təkbətək çıxartdı. 
Keyn çətinlik çəkmədən Avropa çempio-
natında ikinci topunu qapıdan keçirdi 
və komandasını hesabda irəli çıxartdı. 
İngiltərə 1, Ukrayna 0. 

Avro – 2020-nin yalnız 3 matçında 
qapılarından birinci top buraxan koman-
dalar son nəticədə qalib gələ biliblər. 
Pley-offda yalnız İspaniya millisinə 
Xorvatiyaya qarşı matçda kambek 
etmək müyəssər olub. İngiltərə isə o 
komandalardandır ki, birinci top vurubsa 
ona qalib gəlmək mümkün deyil. Həm 
də unutmaq olmazdı ki, 2021-ci ildə 
qapısından cəmi 1 top buraxan İngiltərə 
millisi Avro – 2020-də heç bir top belə 
buraxmayıb. 

Əslində, qarşılaşmanın başlanğı-
cında erkən qol Sautqeytin drujinası 
üçün də sürpriz oldu. İndi müdafiəyə 
çəkilmək də komandaya yaraşmırdı. 
Sadəcə rəqibin hücuma keçərkən 
buraxdığı səhvdən istifadə etmək və ya 
əks-hücumda yaxalayıb matçı qələbəyə 
qədər aparmaq kifayət idi. 

Birinci hissənin sonunda sarı-

mavilər təşəbbüsü ələ alandan sonra 
güman etmək olardı ki, ikinci hissədə 
lazımi müqavimət göstərib oyunu heç 
olmaya bərabərləşdirə bilərlər. Amma 
ingilis azarkeşlər komandalarından 
çoxdan baxımlı oyun və məhsuldar 
nəticələr gözləyirdilər. Deyəsən, zərbə 
altına Ukrayna millisi düşdü. İkinci 
hissənin 4 dəqiqəsi Ukrayna yığma 
komandasının bütün ümidlərini puç 
etdi. Oyun başlayan kimi ingilislər 
yenə erkən qol vurdular. Sarı-mavilər 
öz meydanlarında Keynə qarşı kobud 
oynadılar. Luk Şou topu hava zərbəsi 
ilə qapı önünə ötürdü Harri Maquayer 
başla ötürməni qola çevirdi. 

Bu qoldan sonra Şevçenkonun 
komandası Londona gəlmiş nabələd 
turistlər kimi sanki tamam özünü itirdi. 
50-ci dəqiqədə Keyn başla 3-cü qolu 
Buşanın qapısından keçirdi və dubla 
imza atdı. Bu qol vəziyyətinin bəzəyi 
Sterlinqin son dərəcə incə ötürməsi 
oldu və “Tottenhem”in forvardı uk-
raynalıların onun üçün “yaratdıqla-
rı sərbəst şəraitdən” istifadə edib 
məhsuldarlığını bir top da artırdı. 3-0 
İngiltərə qalibiyyətini bir qədər də 
möhkəmləndirdi. 

Artıq bu hesabdan sonra möcüzəyə 
– Ukraynanın xilasına inanmaq müm-

kün deyildi. Çünki bütün turnir boyu 
qapısından bir top belə buraxmayan 
komandaya 3 qol vurmaq fantastika 
olardı. Amma bunun əvəzində 63-cü 
dəqiqədə standart vəziyyətdən son-
ra İngiltərə komandasında yenicə 
meydana çıxmış Henderson Buşanın 
qapısından 4-cü qolu keçirdi. Bu bir 
daha göstərdi ki, Andrey Şevçenkonun 
məşqçi heyəti bu oyundan əvvəl stan-
dart vəziyyətlərdə müdafiənin təşkili ilə 
bağlı heç bir məşq keçirməmişlər. Çünki 
nəzərə alınmamışdı ki, hələ 2018-ci il 
Dünya çempionatında olduğu kimi bu 
Avroda da standart vəziyyətlər Qaret 
Sautqeytin komandasının əsas “silah-
larındandır”. Ümumiyyətlə, ekspertlər 
Sauqeyti standartların xəstəsi hesab 
edirlər. Bu adam NBA basketbol matçla-
rında standart vəziyyətləri izləmək üçün 
İngiltərədən durub ABŞ-a gedir. 

İkinci hissədə Ukrayna millisi 
qapıya cəmi iki, İngilislər isə 5 zərbə 
endirdilər. Sautqeytin yetirmələri 
azarkeşlərinin gözlədikləri hər şeyi 

cəmi 60 dəqiqədə meydanda göstərə 
bildilər. Bu müddətdə onlar turnirin 
əvvəlki 4 oyununda vurduqları qolların 
sayı qədər Ukrayna millisinin qapısı-
na top vurdular. Qalan 30 dəqiqəyə 
yaxın vaxtda isə oyun sadəcə İngiltərə 
millisinin məşqini xatırladırdı. Elə buna 
görə də azarkeşlər öz komandalarının 
bu dəqiqələrdən sonra meydandakı 
bütün hərəkətlərini alqışlarla müşayiət 
edirdilər.

Qarşılaşmanın baş hakimi Feliks 
Brıx bəlkə ukraynalıların daha bö-
yük hesabla məğlubiyyətinə imkan 
verməmək üçün, bəlkə də alman 
prinsiplərinə sədaqəti üzündən oyuna 
bir dəqiqə belə əlavə etmədi. Əslində 
buna ehtiyac da yox idi, hesab onsuz 
da Ukrayna millisinin məğlubiyyətinin 
miqyasını açıq göstərirdi. 

Futbol mütəxəssislərinin 

əksəriyyətinin proqnozlaşdırdığı kimi 
bu cütün arasında intriqa son dərəcə 
zəif oldu. Baxmayaraq, Ukrayna Pre-
zidenti Vladimir Zelinski matç öncəsi 
yarı zarafat, yarı gerçək söyləmişdi ki, 
futbolun “valideynlərinə” onun “uşaqla-
rı” nələrisə öyrədə bilərlər. Təəssüflər 
olsun ki, “uşaqların” bilik və bacarı-
ğı “valideynlərə” bir şey öyrətməyə 
yetmədi. Ona görə də İngiltərədən 
olan “valideynlər” “uşaqları” yaxşıca 
“kötəklədilər”. 

Beləliklə, ingilislər Avro – 2020-də 
qapılarından bir top belə buraxmadan, 
Bakı turunun qalibi Danimarka yığma 
komandası ilə “Uembli”də baş tutacaq 
yarımfinal matçına hazırlaşmaq üçün 
İngiltərəyə dönürlər. 

İndi Qaret Sautqeyt öz tənqidçilərinə 
çəkinmədən keçirdikləri qarşılaşmaların 
nəticələrinə daha diqqətlə nəzər salma-
ğı məsləhət görə bilər. Onun rəhbərliyi 
altında İngiltərə millisi ikinci nəhəng 
beynəlxalq turnirdə ardıcıl olaraq 
yarımfinala yüksəlir. 2028-ci il Dünya 
çempionatından sonra indi də Avro – 
2020-də yarımfinalda. Bilirsiniz axırıncı 
dəfə İngilislər nə vaxt belə uğura imza 
atıblar? 50 il bundan əvvəl – 1966-cı il 
Dünya çempionatında qalib gəldikdən 
sonra “şirlər” Avro 1968-də üçüncü 

oldular. İndiki turnirdən əvvəl isə Avropa 
çempionatının yarımfinalında 25 il əvvəl 
– 1996-cı ildə olublar. 

2000-ci ildə İngiltərə millisinin 
heyətində çıxış edən istedadlı futbol 
ulduzları indikindən çox idi ki, az deyildi. 
Harri Nevill, Ferdinand, Terri, Kempbell, 
Eşli Koul, Cerard, Lempard, Makmana-
man, Runi, Oven... Ancaq bu ulduzlar 
komandası böyük turnirin yarımfinalına 
belə yüksələ bilmədilər. Baxmayaraq, 
onları Sven-Yoran Eriksen və Fabio 
Kapello kimi nəhənglər məşq etdirirdilər. 

Sautqeytin və onun yetirmələrinin 
bu tarixi qələbəsi İngiltərənin kütləvi 
informasiya vasitələrində çox yüksək 
qiymətləndirilir. Hətta İngiltərədə keçi-
rilmiş Avro – 1996-dan sonra yazılan 
“Futbol evə qayıdır” (Football coming 
home) mahnısı belə indi Böyük Britani-
yada yenidən ən populyar hitə çevrilib. 
Ukrayna üzərində qələbədən sonra in-
gilis fanatları onu Romanın küçələrində 
belə böyük coşqu ilə oxuyublar. 

Məşhur ulduz Alan Şirer BBC-nin 
efirində öz sevincini belə təsvir edir: 
“Nəsə qeyri-adi hadisə baş verir. 
Biz turnirə çox ləng başladıq, ancaq 
oyundan oyuna gücləndik. Başım mənə 
deyir sakitləş, lakin qəlbim göylərdə 
uçur”! 

İlqar RÜSTƏMOV,  
“Xalq qəzeti”

“Baku, Azerbaijan very good!”
Çılğın danimarkalılar Bakıdan 

razı və qalib ayrıldılar

Tovuz Rayon İcra Hakimiyyəti
2021-ci ildə Tovuz rayonunda mənzil fondunun 
əsaslı təmiri işlərinin satın alınması məqsədilə 

 AÇIQ TENDER ELAN EDİR
Tovuz rayonunda mənzil fondunun əsaslı 

təmiri işlərinin yerinə yetirilməsi müddəti ilin 
axırına qədərdir.

Tender iştirakçılarına təklif olunur ki, öz 
tender təkliflərini möhürlənib imzalan-mış 
şəkildə www.tender.gov. az. portalı vasitəsilə 
təqdim etsinlər. Müqaviləni yerinə yetirmək 
üçün tender iştirakçıları lazımi maliyyə 
və texniki imkanlara malik olmalıdırlar. 
Tenderdə iştirak etmək istəyənlər 60 manat 
məbləğdə iştirak haqqını aşağıda göstərilən 
hesaba köçürdükdən sonra Azərbaycan 
dilində tərtib olunmuş əsas şərtlər toplusu-
nu Tovuz şəhəri, İstiqlal küçəsi 2 nömrəli 
ünvanda, Tovuz Rayon İcra Hakimiyyətindən 
və yaxud www.tender.gov.az. portalından 
(əlaqələndirici şəxs-Məmmədov Mübariz 
Məmməd oğlundan, telefon- 050-264-62-48) 
əldə edə bilərlər.

İştirak haqqı heç bir halda geri qaytarıl-
mır.

Təşkilat-Tovuz Rayon İcra Hakimiyyəti
H/h- AZ03CTRE00000000000002513531
VÖEN-7300145781
Bank- Dövlət Xəzinədarlığı Agentliyi
Kod-210005
VÖEN-1401555071
M/h- AZ41NABZ01360100000000003944
S.W.İ.F.T CTREAZ22
İddiaçılar tenderdə iştirak üçün aşağı-

dakı sənədləri www.tender. gov.az. portalı 
vasitəsilə təqdim etməlidirlər:

-tenderdə iştirak haqqının ödənilməsi 
barədə bank sənədi;

-tender təklifi (zərflərin açıldığı tarixdən 
sonra ən azı 30 bank günü qüvvədə olmalı-
dır);

-tender təklifi dəyərinin 1 faizi həcmində 
bank təminatı (ən azı 60 bank günü qüvvədə 
olmalıdır);

-Azərbaycan Respublikasında vergilərə 
və digər icbari ödənişlərə aid yerinə 

yetirilməsi vaxtı keçmiş öhdəliklərin olma-
ması haqqında müvafiq vergi orqanından 
arayış;

-iddiaçının son bir ildəki fəaliyyəti haqqın-
da vergi orqanları tərəfindən təsdiq olunmuş 
maliyyə hesabatının surəti;

-iddiaçının son bir ildəki maliyyə vəziyyəti 
haqqında bank arayışı;

-iddiaçının tam adı, hüquqi statusu, 
nizamnaməsi, qeydiyyatdan keçdiyi ölkə və 
rekvizitləri;

-iddiaçıların son bir ildə analoji işlər üzrə 
təcrübəsi və potensial imkanları haqqında 
məlumat.

Sənədlər Azərbaycan dilində tərtib 
olunmalıdır (xarici dildəki tender təklifləri 
Azərbaycan dilinə tərcümə edilməlidir).

Tender proseduru “Dövlət satınalmaları 
haqqında” Qanuna uyğun keçiriləcəkdir. 
İddiaçılar tenderdə iştirak üçün yuxarıda 
göstərilən sənədləri (tender təklifi və bank 
zəmanəti istisna olmaqla) 27 iyul 2021-
ci il saat 11.00-a, tender təklifi və bank 
zəmanətini isə 4 avqust 2021-ci il saat 
17.00-a qədər www.tender.gov.az. portalın-
da yerləşdirməlidirlər. Göstərilən vaxtdan 
gec təqdim edilən sənədlər etibarsız hesab 
olunacaqdır.

İddiaçıların təklifləri 5 avqust 2021-ci 
il saat 11.00-da elektron portal vasitəsilə 
açılacaqdır.

İddiaçılar tenderin nəticələri ilə portal 
vasitəsilə tanış ola bilərlər.

Tenderdə iştirak, tenderin 
qiymətləndirilməsi və digər bütün pro-
sedurlar yalnız elektron qaydada portal 
vasitəsilə aparılır. İddiaçıların səlahiyyətli 
nümayəndələri iştirak edə bilərlər.

 Bu barədə məlumat www.tender.gov.az. 
internet saytında yerləşdirilmişdir.

Tender komissiyası

Qarabağın bərpasının  
sürətlə aparılması Azərbaycan 
dövlətinin gücünü nümayiş etdirir
(əvvəli 1-ci səhifədə)

Dünyanın ən qabaqcıl texnologiyaları 
alternativ enerjidən istifadənin stimullaşdırıl-
masına və ekoloji tarazlığın təmin edilməsinə 
yönəlib. Bunun üçün Laçın-Kəlbəcər 
bölgələrində külək enerjisindən, Zəngilan-
Cəbrayıl bölgələrində isə günəş enerjisindən 
istifadə imkanları araşdırılıb.  

Bu baxımdan Qarabağda “yaşıl enerji” zo-
nasının yaradılması da prioritet istiqamətdir. 
Prezident İlham Əliyev tərəfindən bu il may 
ayının 3-də imzalanan “Azərbaycan Respub-
likasının işğaldan azad edilmiş ərazilərində 
“yaşıl enerji” zonasının yaradılması ilə bağlı 
tədbirlər haqqında” sərəncam da bunun bariz 
ifadəsidir. Bu məqamda xatırlatmaq yerinə 
düşər ki, dövlətimizin  başçısının işğaldan 
təmizlənən ərazilərdə “yaşıl enerji” zonasının 
yaradılması ilə əlaqədar müvafiq konsep-
siyanın və baş planın hazırlanması üçün 
ixtisaslaşmış beynəlxalq məsləhətçi şirkətin 
cəlb edilməsi məqsədilə 2021-ci ilin dövlət 
büdcəsində nəzərdə tutulmuş Prezidentin 
Ehtiyat Fondundan Energetika Nazirliyinə 1 
milyon 391 min 40 ABŞ dollarının manat ek-
vivalenti məbləğində vəsait ayrılması qərara 
alınıb. Bununla əlaqədar adı çəkilən nazirliklə 
Yaponiyanın “Tepsco” şirkəti arasında iş-
ğaldan azad edilmiş ərazilərdə “yaşıl enerji” 
zonasının yaradılması ilə əlaqədar müvafiq 
konsepsiyanın və baş planın hazırlanması 
üzrə müqavilə imzalanıb.

Beləliklə, bölgədə yaşıl enerji zonasının 
yaradılması məqsədilə özəl investisiyalar 
və dövlət-özəl tərəfdaşlığı üçün hökumət 
tərəfindən bütün əlverişli imkanlar yaradı-
lır. Bunun nəticəsədir ki, ötən ayın   3-də 
Energetika Nazirliyi və bp şirkəti arasın-
da Zəngilan/Cəbrayıl zonasında 240 MVt 
gücündə günəş elektrik stansiyasının tikintisi 
layihəsinin qiymətləndirilməsi və həyata 
keçirilməsi fəaliyyəti üzrə əməkdaşlığa dair 
icra müqaviləsi imzalanıb.  

İşğaldan azad edilən ərazilərdə forma-
laşan infrastruktur Qarabağın daha qısa 
zamanda bərpa və yenidənqurmasına imkan 
yaradacaq. Bu, işğaldan azad olunmuş 
ərazilərimizdə məskunlaşma prosesinin tez 
bir zamanda həyata keçirilməsi üçün əlverişli 
imkanlar deməkdir. 

İntensiv şəkildə həyata keçirilən 
layihələr Qarabağ iqtisadiyyatının daha 
qısa zamanda formalaşmasını və həmin 
ərazilərin Azərbaycan iqtisadiyyatına 
töhfəsini sürətləndirir. Ümumiyyətlə, infrast-
ruktur layihələrinin gedişatı, təməlqoyma 
mərasimləri bu istiqamətdə intensiv və sis-
temli fəaliyyətdən xəbər verir.

Qarabağın bərpası ilə bağlı bir məsələyə 
də toxunmaq istərdik. Bu da bir neçə gün 
bundan əvvəl Qarabağın qədimliyini, tarixili-
yini, memarlıq ənənələrini qoruyaraq yenidən 
canlandırmaq və burada milli ruhun müasir 
tələblərə cavab verən infrastrukturla vəhdətini 
təmin etmək məqsədilə Dövlət Şəhərsalma 
və Arxitektura Komitəsi Azərbaycan Memar-
lar İttifaqı və “Bakı Abadlıq Xidməti” MMC ilə 
birgə təşkil olunan memarlıq planlaşdırma 

həlləri üzrə “Qədim Qarabağın yenilənən 
siması” adlı müsabiqə proqramı ilə bağlı-
dır. Xatırladaq ki, Qarabağın bir sıra kənd 
və qəsəbələrini əhatə edəcək müsabiqə 
proqramının ilk mərhələsində təqdim olunan 
layihələrdə Ağdam rayonunun Sarıcanlı, 
Füzulinin Horadiz, Kəlbəcərin Zar, Laçın ra-
yonunun Şəlvə və Cəbrayılın Böyük Mərcanlı 
kəndlərində, həmçinin Cəbrayılın Xudafərin 
qəsəbəsində yaşayış məskənlərinin gələcək 
sosial-iqtisadi, texnoloji inkişafının həlledici 
istiqamətləri, milli memarlıq ənənələrinə bağ-
lılıq kimi vacib məqamların öz əksini tapması 
qarşıya mühüm vəzifə kimi qoyulub. 

Qarabağın bərpası çərçivəsində bu 
ərazilərin su təchizatı da diqqətdə saxlanılır.  
Düşmənin uzun illər işğalda saxladığı Suqo-
vuşan su anbarının ərazisi artıq minalardan 
təmizlənərək, bu kompleksdə təmir işlərinə 
başlanılıb. Cari ilin sonuna qədər su anbarı-
nın əsas bənd və ondan ayrılan 5,2 kilometr 
magistral kanalında infrastruktur işlərinin 
yekunlaşdırılması nəzərdə tutulub.   

Suqovuşan su anbarında təmir işləri 3 
mərhələyə bölünüb. Birinci mərhələdə bu 
kompleksin özü və ondan ayrılan 5,2 kilometr 
magistral kanalın, ikinci mərhələdə Tərtərçay 
sol sahili magistral kanalının 22 kilometri, 
nəhayət, sonuncu mərhələdə isə Tərtərçay 
sağ magistral kanalının 70 kilometrinin 
bərpası nəzərdə tutulub. 

Artıq Tərtərçay sol sahili magistral kanalı-
nın bərpası işlərinə başlanılıb və ilin sonuna 
qədər bu layihənin icrası yekunlaşdırılacaq. 
Daha sonra Tərtərçay sağ sahili magistral 
kanalının bərpası həyata keçiriləcək. 

Yeri gəlmişkən, bu magistral kanalın 
suburaxma qabiliyyəti saniyədə 50 kubmetr, 
uzunluğu isə 70 kilometrə yaxındır. Bunun da 
5 kilometri Tərtərin, 20 kilometri Agdərənin, 
44 kilometri isə Ağdamın ərazisinə düşür.

Qarabağın bərpasından danışarkən, 
bir məqamı da qeyd etmək istərdik. Belə 
ki, işğaldan azad olunan ərazilərimizdə 
Ermənistan meşələrimizi uzun illər ərzində 
kütləvi şəkildə qırıb, həmçinin Sərsəng su 
anbarından istifadəyə imkan verməyib. Bu 
isə Aşağı Qarabağ bölgəsində torpaqla-
rın eroziyasına və səhralaşmasına gətirib 
çıxarıb. Beləliklə, işğal faktı səbəbindən 
Azərbaycanın bu ərazilərə nəzarət edə 
bilməyib. Bu isə beynəlxalq konvensi-
yalar üzrə götürülən öhdəliklərin yerinə 
yetirilməsində çətinliklər yaradıb. Amma 
Qarabağın işğaldan azad edilməsi hazırda 
bu ərazilərin monitorinqinə və ekosistemin 
bərpasına başlamağa imkan yaradıb. 

Hazırda 2030-cu ilədək 170 min hektar 
deqradasiyaya məruz qalmış torpaqların 
bərpası təşəbbüsünə aid tədbirlər işğaldan 
azad olunmuş ərazilərimizdə də davam 
etdirilir.

Sonda onu qeyd edək ki, bu il Azərbaycan 
hökuməti erməni işğalından azad edilmiş 
ərazilərin bərpasına 1,5 milyard dollar vəsait 
yönəldəcək.

Vaqif BAYRAMOV, “Xalq qəzeti”

Hicran
Машинописный текст
Xalq qəzeti.- 2021.- 6 iyul.




